
BIOSKETS: 

Jan Johannes (Jean) Meiring is ‘n advokaat en ‘n lid van die Johannesburgse Balie. Voorheen 

was hy ‘n (doserende) fellow in die regte by Murray Edwards-kollege, Cambridge. 

 

Ná sy studie in die regte en Latyn aan die Universiteit Stellenbosch (US), waar hy 

ondervoorsitter van die Studenteraad was, het hy met ‘n Rhodes-beurs die graad BCL met 

onderskeiding aan Magdalen-kollege, Oxford, verwerf. Op Oxford het hy wyd toneelgespeel en 

ook twee verhoogstukke geregisseer. Daarna was hy ‘n William Senior-genoot aan Clare-

kollege, Cambridge. Sy studieterrein was regsgeskiedenis. 

 

Jean skryf ook wyd, veral oor Afrikaanse boeke en die Suid-Afrikaanse leefwêreld. Vir sy 

skryfwerk is hy al met vier ATKV-Mediaveertjies en vier kykNET/Rapport-resensiepryse 

bekroon. In 2021 is hy ook met die South African Literary Award vir literêre joernalistiek 

bekroon. 

 

Jean het van 2018 tot 2020 op die raad van die Universiteit Stellenbosch gedien. Tans is hy 

voorsitter van die raad van die Afrikaanse Taalmuseum en -monument. Hy dien ook op die rade 

van Joburg Ballet, die Sustaining Theatre and Dance Foundation en Saflii, die vrye-toegang-

regswebblad. Hy is ook op die adviesraad van Litnet Akademies en is ‘n raadgewer vir die 

Woordeboek van die Afrikaanse Taal. Ook dien hy op die Taalkommissie se adviespaneel. 

 



By die Balie is Jean baie betrokke by die opleiding van pupille en eksaminering. Hy het ook, in 

2022, die Balie-nuublad JSA Today op die been gebring, waarvan hy die redakteur is, en hy dien 

sedert 2013 op die redaksie van Advocate, die Algemene Balieraad se driejaarslikse nuusblad. 

Hy is ook ‘n kommissaris van die hof van klein eise. 

 

Tans werk Jean aan ‘n biografie van die enigmatiese digter Peter Blum, wat hy beplan volgende 

jaar die lig sal sien en wat hom tans die wêreld vol laat reis. 

 

In September 2023 sal Jean vir die eerste maal as regter in die Hooggeregshof in Johannesburg 

waarneem. 

